
 
 

VENDIM  

 

Data e miratimit: 31 janar 2013 

 

Lënda nr. 164/09 

 

Gavrilo MILOSAVLJEVIÇ 

 

kundër  

 

UNMIK-ut  

 

Paneli Këshillëdhënës për të Drejtat e Njeriut, i mbledhur më 31 janar 2013, 

me anëtarët vijues të pranishëm: 

 

Z. Marek NOWICKI, Kryetar  

Znj. Christine CHINKIN 

Znj. Françoise TULKENS 

 

Të ndihmuar nga  

Z. Andrey ANTONOV, Zyrtar ekzekutiv  

 

Pas shqyrtimit të ankesës së sipërpërmendur, të paraqitur në pajtim me nenin 1.2 të 

Rregullores së UNMIK-ut nr. 2006/12 të datës 23 mars 2006 mbi themelimin e Panelit 

Këshillëdhënës për të Drejtat e Njeriut, 

 

Pas diskutimeve vendosi si në vijim: 

 

I. PROCEDURA PRANË PANELIT  

 

 

1. Ankesa u parashtrua më 8 prill 2009 dhe u regjistrua më 30 prill 2009.  

 

2. Më 10 qershor 2009 dhe 25 korrik 2011, Paneli kërkoi informacione shtesë nga ankuesi. 

Përgjigjja e ankuesit u pranua më 23 shtator 2009. 

 

3. Më 30 shtator 2011, Paneli parashtroi kërkesë për informacione lidhur me ankesën 

drejtuar Zyrës Ndërlidhëse të Gjykatës (ZNGJ) në Ministrinë e Drejtësisë së Kosovës. 

Përgjigjja e ZNGJ u pranua më 20 nëntor 2011. 

 

4. Më 5 nëntor 2012, Paneli parashtroi kërkesë për informacione lidhur me ankesën pranë 

gjykatës komunale në Istog. Përgjigjja e gjykatës komunale u pranua më 3 dhjetor 2012. 

 

II. FAKTET  

5. Ankuesi është ish banor i Kosovës i cili aktualisht jeton në Serbi. Ankuesi thekson se nëna  

e tij, znj. Ljubomirka Xhuriç, ishte pronare e pronës në Istog. Ai thekson se pas 24 marsit 

1999 ata duhej të largoheshin nga Kosova për shkaqe sigurie. Ankuesi thekson se prona 

më pas ishte uzurpuar dhe dëmtuar.  

 

6. Më 6 prill 2006, ankuesi parashtroi kërkesë për kompensim pranë gjykatës komunale në 

Istog kundër Institucioneve të Përkohshme të Vetëqeverisjes në Kosovë (IPVQ), UNMIK-

ut dhe KFOR-it, duke kërkuar kompensim për dëmin e shkaktuar pronës së tij, në shumën 

prej 50,000 eurosh. 

 

7. Më 1 nëntor 2012, gjykata komunale e Istogut gjeti se UNMIK-u dhe KFOR gëzonin 

imunitet nga juridiksioni lokal, dhe ankesën kundër tyre e shpalli të pabazuar. 

 

 

III. ANKESA  

 

8. Ankuesi në esencë pohon se gjykata komunale e Istogut ia kishte mohuar atij marrjen e 

një vendimi brenda një periudhe të arsyeshme kohore, duke shkelur nenin 6 § 1 të 

KEDNJ, dhe si pasojë e kanë vonuar atë në realizimin e të drejtave të tij pronësore, duke 

shkelur nenin 1 të Protokollit 1 të KEDNJ.  

 

 

IV. LIGJI 

 

9. Para se të shqyrtohet rasti për bazueshmërinë e tij, Paneli duhet të vendosë nëse do ta 

pranojë rastin, duke marrë parasysh kriteret për pranim të përcaktuara në nenet 1, 2 dhe 3 

të Rregullores së UNMIK-ut nr. 2006/12 të datës 23 mars 2006 për themelimin e Panelit 

Këshillëdhënës për të Drejtat e Njeriut. 

 

10. Ankuesi në esencë ankohet se gjykata komunale e Istog-ut ia ka mohuar atij marrjen e një 

vendimi brenda një kohe të arsyeshme, dhe e ka vonuar atë në realizimin e të drejtave të 

tij pronësore. Ankuesi e parashtroi ankesën e tij pranë gjykatës më 6 prill 2006 dhe 

vendimi është marrë më 1 nëntor 2012, gjashtë vite e më shumë pas. Prandaj, ankuesi 

argumenton se vonesa në këtë proces rezultoi me shkeljen e kushtit për kohën e arsyeshme 

të paraparë në nenin 6 § 1 të KEDNJ, duke ja vonuar atij njohjen e të drejtave pronësore, 

që është shkelje e nenit 1 të Protokollit nr. 1 të KEDNJ. 

 

11. Paneli thekson se më 9 dhjetor 2008, përgjegjësia e UNMIK-ut lidhur me gjyqësorin në 

Kosovë përfundoi me marrjen e kontrollit të plotë operacional nga Misioni i Bashkimit 

Evropian për Sundimin e Ligjit në Kosovë (EULEX) në fushën e sundimit të ligjit, pas 

deklaratës së bërë nga Kryetari i Këshillit të Sigurimit të Kombeve të Bashkuara më 26 

nëntor 2008 (S/PRST/2008/44), duke përshëndetur angazhimin e vazhdueshëm të 

Bashkimit Evropian në Kosovë.  

 

12. Për rrjedhojë, nga 9 dhjetori 2008, UNMIK-u nuk mund të mbahet më përgjegjës për 

veprimet apo mosveprimet e gjykatave në Kosovë. 

 

13. Nga kohëzgjatja e përgjithshme e procesit të gjykatës komunale prej më shumë se gjashtë 

vitesh dhe shtatë muajsh, koha ndërmjet prillit 2006 dhe dhjetorit 2008 paraqet 

përafërsisht dy vite dhe tetë muaj që përfshihen në kuadër të juridiksionit të Panelit për 

shqyrtim. Paneli nuk konsideron se gjatë kësaj periudhe ka pasur vonesë të një 

kohëzgjatjeje të tillë që është e paarsyeshme.  

14. Prandaj, Paneli konsideron se ankesa është e pabazuar në shikim të parë në kuptim të nenit 

3.3 të Rregullores së UNMIK-ut nr. 2006/12. 

 

15. Sa i përket periudhës pas 31 dhjetorit 2008, ankesa është jashtë juridiksionit ratione 

personae të Panelit. 

 

  

PËR KËTO ARSYE,  

 

Paneli unanimisht, 

 

E SHPALL ANKESËN TË PAPRANUESHME,  

 

 

 

 

Andrey ANTONOV      Marek NOWICKI 

Zyrtar ekzekutiv       Kryetar  

 

 

 

 

 

 

 

 


